
Lebohang e ne e le ngwana a le 
mong wa Lerato le Thabiso.



3

Batswadi ba hae ba ne ba ruile mme a sa 
hloke letho. Ntate wa hae e ne e le motho ya 
neng lokileng haholo ebile a rata le ho fana.

Ha ele Mme wa Lebohang yena, e ne e le 
motho le ditaba le ho seba, a timana ebile a sa 
utlwane le batho.

Lebohang le yena o ne a timana jwaloka Mme 
wa hae abile a mamela yena ho feta Ntatae.

Bana ba ngata ba ne ba tsamaya 
ka maoto ho ya sekolong.

Empa Lebohang yena o ne a ya sekolong ka 
baesekele ya hae e ntjha.

O ne a dula a ithorisa ebile a ikotla sefuba 
baneng ba bang ka mohala wa thekeng wa 
hae o theko e boima wa sejwalejwale.

Ha a le sekolong kapa hae, o ne dula a setswe 
ke sehlophana sa bana morao.

Ba ne kgahlwa ke maqheka ao a neng a dula 
a a etsa ka baesekele le ka mohala wa hae wa 
thekeng. Le ha ho le jwalo, Lebohang o ne a sa 
dumelle le ha e le a le mong wa bana bao ho ka 
tshwara kapa hona ho sebedisa dintho tsa hae.

Mehla ena kaofela Lebohang o ne 
a tla le dibapadiswa tse ntjha ho tla 
kgadisa bana ba bang ka tsona.

O ne a thabela ho bona bana ba bang ba ntse 
ba mo kopa mme yena a hane.

Ka dinako tse ding o ne a ba bolella mahlong 
hore ha a ba fe hobane ha hona mohlang ba 
tlang ho moetsetsa letho.

Mme wa hae le yena o ne a mo kgothaletsa 
hore a se ke a ba neha hobane a re batla 
mosenyetsa.

O ne a re yena ha a na tjhelete ya ho rekela 
bana ba Maokeng kaofela dibapadiswa.

Ka makgetlo a mang Mme wa Lebohang o ne 
lata bashanyana malapeng a bona a re ba 
nkile dibapadiswa le dintho tsa ngwana wa 
hae ka kgang.

Sekolong le teng, matitjhere a ne a tseba hore 
Mme wa Lebohang ke motho wa mofuta mang.

Le bona ba ne ba tshaba ho mo kgalemela ha 
a fositse kapa a entse ho itseng hobane ba 
tseba hore o tla bolella Mme wa hae.

Ha titjhere a mo kgalemela o ne a fihla hae a 
bolelle Mme wa hae hore titjhere o mo setse 
morao.

Ebe Mme wa Lebohang o tla tla sekolong, a 
latile titjhere le ha Ntate wa hae a ne a dula 
a mo kgalemella ho etsa ketso eo, o ne a sa 
tswafe letho.

Ka letsatsi le leng Lebohang o ile a bolella 
Mme wa hae hore ha a sa batla ho rutwa ke 
titjhere Sekepe hobane o mo hloile.

Mme wa Lebohang o ile a halefa mme a lata 
titjhere Sekepe hona sekolong moo. Ha a fihla 
a lwantsha le ho rohaka titjhere Sekepe ka 
pela bana.

A mmolella hore o mona hobane Lebohang 
a na le mohala wa thekeng o theko e hodimo 
ho feta wa hae le hore a tlohele ho hatakela 
ditokelo tsa Lebohang.

Titjhere Sekepe o ile a bolella Mosuwehlooho 
wa sekolo ka ketsahalo ena e entsweng ke 
Mme wa Lebohang, yaba MmaLebohang o 
bitsetswa sekolong ofising ya Mosuwehlooho 
moo a ileng a mo kgalemela ka bohale.

Ka tsatsi le leng Lebohang o ne a tswa 
sekolong a kgutlela hae. Ha a ntse a tsamaya 
a bona ledinyane la noha haufi le tsela. 

Le ile la mo kgahla hobane le ne le letle mme 
a le nka ka letsoho.

O ne a sa lebella hore le ka mo loma le hore 
tjhefu ya lona e kotsi ebile e tshwana le ya noha 
e kgolo.

Ledinyane le e ile la mo loma letsoho mme eitse 
ha a utlwa bohloko a le lahlela fatshe.

Mokete le Mampodi baithuti mmoho le yena, ba 
ne ba mo setse morao mme ba mo fumana a 
lla a hlohlora letsoho le bohloko.

Mampodi a phakisa ho tlama letsoho la hae ka 
lebanta la hae ho thibela hore tjhefu e se tlale 
mmeleng wa hae.

Ba itse ha ba bona a fellwa ke 
matla, ba leka ho mo etsetsa moya 
ka dibuka le makala a difate.

Ka mora nakwana o ile a akgeha, mme ba bona 
ho le molemo hore ba letsetse koloi ya bakudi.

Mampodi o lekile ho letsa ka mohala wa hae wa 
thekeng feela o ne o sena tjhelete.

O ile a leka ho sebedisa wa Lebohang mme a 
fumana e le hore o kwetswe, ebile ha a tsebe le 
hore o bulwa jwang.

Ho ne ho se ya tsebang hore mohala wa 
Lebohang o bulwa jwang hobane a ne a dula a 
hana ha ba o tshwara .

Bana ba sekolo ba neng ba sebedisa 
tsela eo ba phuteha le ho bokana hona 
moo hotla bona se etsahetseng



17

Bana ba bang ba ne ba tsheha se hlahetseng 
Lebohang.

Hone ho se ngwana ya kenang le Lebohang 
sekolo ya neng a mo utlwela bohloko kapa 
hona ho mo thusa. Ba ne ba re Lebohang 
o ne a ke ke a ba thusa ha e ne le bona 
maemong ao.

Mampodi ena a se ke a ba mamela, a mathela 
lebenkeleng le haufi ho ya kopa thuso.

Ka lehlohonolo, monga lebenkele a kgona ho 
letsetsa koloi ya bakudi.

Koloi ya bakudi e ile ya phakisa ho fihla mme a 
potlakisetswa sepetleleng sa Maokeng.

Beke ya pele Lebohang o e qetile a le sepetlele 
phaposing ya batho ba kulang haholo. 
Eitse hoba Lebohang a tswe ka phaposing eo 
ya batho ba kulang haholo, a qeta hape dibeke 
tse tharo a ntse a le sepetlele.

Ntate wa hae ha a mo etela moo sepetlele a 
mo phetela ka seo se mo etsahalletseng le ka 
moo bana ba sekolo sa hae ba mo thusitseng 
ka teng.

O ne a tshohile haholo ha a elellwa hore o 
batlile a shwa, le hore o thusitswe ke bana bao 
a neng a ikgantshetsa bona a bile a hana ha 
ba tshwara dibapadiswa tsa hae.

Ka nako eo a ntseng a le sepetlele baithuti 
mmoho le yena ba ile ba dumellana ka hore ba 
romele sehlotshwana sa ba leshome ho ya mo 
etela le ho bona hore o ntse a eya jwang.

Ba ile ba ba morekela dipalesa le karete ya ho 
molakaletsa mahlohonolo.

Ba ile ba kopa titjhere ya bona Mme Sekepe 
hore a tsamaye le bona.

Lebohang o ile a makala haholo ha a bona 
sena, hobane o ne a sa lebella hore ba ka mo 
etela le ho tla mohlwela nakong eo a neng a 
le sepetlele.

O ne a sa tsebe hore a reng ho bona a dulela 
ho lla a sa qete. Ho tla ha bona le titjhere 
Sekepe ho tla mokgothatsa ho ile ha mo ama 
maikutlo haholo.

Mme Sekepe a mo kgothatsa a be a mmolella 
hore a lebale ka ditaba tse fetileng.

O ile a mo jwetsa hore bona kaofela ba 
thabetse ha e le mona a tswile kotsing ya ho 
longwa ke ledinyane la noha le hore a tswe 
ka phaposing ya bakudi ba kulang haholo. 
Mme ba ka thaba haholo ha a ka tlohela le 
mekgwa ya hae a kgona ho phela hantle 
le batho.

Ha ba ntse ba le hona moo sepetlele, ha fihla 
Mme wa Lebohang le yena a tlile ho mo etela le 
ho mohlwela .

Le yena o ne a amehile maikutlo ha a ba bona, 
a qala ho lla. Mme Sekepe o nkile nako e telele 
a leka ho mo thodisa.

Mme wa Lebohang eitse ho ba a thole a leboha 
bana le Mma Sekepe ka ho bontsha lerato le ho 
etela Lebohang.

O ile a ba bolella hore ho etela Lebohang 
sepetlele ha bona ho mo rutile ho hong.

Qetellong Mme wa Lebohang o ile a kopa 
tshwarelo ho tijhere Sekepe ka mantswe ao a 
ileng a bua ho yena kwana sekolong.

Lebohang ha a se a fodile a lokollwa sepetlele 
hore a ye lapeng.

Ka letsatsi leo a fihlileng hae ka lona baithuti 
mmoho le yena ba ile batla ho mo amohela. 
O ile a swaba kgetlo la bobedi.

O ne a tatetse ho ya sekolong hore a ilo kopa 
tshwarelo ho matitjhere mmoho le baithuti 
ba bang.

Bosiu bona boo a lora a le sekolong a bapala 
ha monate le bana ba bang ba thabile.

Ka letsatsi le latelang Lebohang a tsoha 
hoseng haholo mme a ya sekolong.

Ha a fihla a kopa Mosuwehlooho wa sekolo 
hore a bitse bana kaofela mme a kopa 
tshwarelo ka mekgwa ya hae le puo tsa hae 
tse mpe moo sekolong.

Mosuwehlooho wa sekolo a mo leboha le ho 
mo lebohisa ka boitshwaro ba hae bo botjha 
bo fetohileng.

Batswadi ba Lebohang ba ile ba iponahatsa 
sekolong ho ya leboha baithuti ka ho pholosa 
bophelo ba ngwana wa bona.

Mme wa Lebohang a ntsha diranta tse sekete a 
fa bashanyana ho ba leboha.

Bashanyana ba ile ba hana tjhelete eo, ba re 
bona ba ne ba mpa ba thusa fela mme ebile ba 
ne ba sa lebella moputso wa seo ba se entseng.

Le bona ba ile ba leboha Lebohang le Mme wa 
hae ha ba fetohile.

